
 

 

In project da: 

La glista da las tradiziuns vivas en Svizra ha il scopo da  
sensibilisar il public per las praticas culturalas e lur intermediaziun. 
La Convenziun da l’UNESCO davart la preservaziun dal patrimoni 
cultural immaterial è la basa da questa glista elavurada ed  
actualisada en collavuraziun cun ils uffizis chantunals da cultura. 

Stagiun d'alp 

 
 
 

La stagiun d’alp – cun sias numerusas variaziuns e 
particularitads localas – deriva d'ina pratica 
documentada dapi la fin dal temp medieval. Tranter il 
matg e l'october vegnan il muvel, las nursas e las 
chauras chatschadas sin pastgiras tranter 600 e 2900 
meters sur mar per trair a niz il pavel supplementar. Là 
guardan umens e dunnas, l'uschenumnada pastriglia, 
da la muaglia e s'occupan dals animals, tgiran la 
pastgira, las saivs ed ils edifizis, fan chaschiel ed auters 
products da latg e dattan er albiert a visitadras e 
visitaders. Questa pratica creescha lioms economics ed 
emoziunals tranter la populaziun locala, la pastriglia e 
las alps e contribuescha uschia al mantegniment da 
cuntradas culturalas ch'existan gia dapi tschientaners. 
 
La stagiun d’alp ha stgaffì enconuschientschas ed 
abilitads artisanalas ch'èn necessarias per il 
mantegniment dals lieus e dals utensils sco er da 
diversas praticas socialas. Questas praticas cumpiglian 
rituals, costums, festas chalendaras localas sco la 
chargiada e la stgargiada d'alp e tut tenor la regiun er la 
festa da mesastad u occurrenzas, nua ch'ins elegia la pli 
bella vatga da la muntanera. Quests usits vegnan 
transmess entaifer las famiglias e tras la pratica sco 
tala. Entant che la preschientscha dals animals sin las 
muntognas gioga ina rolla impurtanta per las visitadras 
ed ils visitaders, èn las festas che mettan en il center las 
praticas artisanalas, muments impurtants da la vita 
locala. Dapi dus tschientaners e mez celebreschan las 
artistas ed ils artists – en la litteratura, en l'art figurativ, 
en la musica e sin tribuna – l'alp e la tegia sco simbol 
per ina vita en concordanza cun la natira. L'explotaziun 
da las alps tras la muaglia mantegna uschia ina retscha 
da tradiziuns en ina realitad sociala viva, en cuntradas 
culturalas ch'èn vegnidas cultivadas durant in lung temp, 
en cumbinaziun cun producziuns alimentaras 
renumadas e renconuschidas.  

L'onn 1762 è la denominaziun «Gruyère» vegnida 
integrada en il dicziunari da l'Académie française per 
designar il chaschiel producì en questa regiun. 
L'istoricher Johannes Stumpf ha menziunà il Sbrinz ed il 
«Berner Alpkäse» en sia descripziun istorica e 
geografica da la Svizra gia l'onn 1548. Ils pleds 
«Bagnes» u «Conches» (per tudestg: «Gommer» en il 
Goms) designeschan gia en il 19avel tschientaner ils 
chaschiels vallesans mez dirs ch'èn enconuschents oz 
sut il num da «Raclette du Valais AOP» (denominaziun 
d'origin protegida). Anc pli vegls èn il «Schabziger» e 
divers auters chaschiels dal tip quagliada u tschigrun 
che vegnivan vendids sin las fieras gia il 15avel 
tschientaner. 
 
Il svilup da las chascharias dal vitg bain equipadas 
durant il 19avel tschientaner, l'Emprima Guerra 
mundiala e la politica agrara malsegira han alura mess 
sut squitsch l'economia d'alp. Malgrà tut quai ha la 
producziun da chaschiel d'alp – savens mo sin in fieu da 
laina – survegnì nov schlantsch durant l'ultim quartal dal 
20avel tschientaner ed ha pudì vegnir mantegnida fin 
oz. 
 
Il mund da las tradiziuns alpestras e da las activitads 
culturalas ch'èn colliadas cun quellas sa basa sin las 
relaziuns localas tranter ils vitgs e las alps. Il matg vegn 
la muaglia chatschada sin pastgiras d'alp, nua ch'ella 
resta fin l'atun. E cumbain che questa chargiada d'alp – 
ch'ins numna «poya» en il chantun Friburg, «inalpe» u 
«Bsetztag» en il Vallais e «carico dell'alpe» en la Svizra 
taliana – succeda ozendi il pli savens cun camiuns, 
mantegna ina part da las allevaturas e dals allevaturs la 
tradiziun e va in toc dal traject a pe. A chaschun da 
questa occurrenza portan las vatgas bellas stgellas cun 
cularins da tgirom decorads premurusamain – ina 
superbia per las allevaturas ed ils allevaturs. La data 
precisa per rimnar las muntaneras vegn fixada da la 
pastriglia tut tenor la vegetaziun e tut tenor las 
cundiziuns meteorologicas. En il decurs da la stagiun sa 
mova la muntanera sin pastgiras en differentas 
autezzas, quai tut tenor la creschientscha da l'erva. 
L'atun, a chaschun da la stgargiada d'alp, turna la 
muntanera alura puspè a val. Las vatgas, decoradas 
cun flurs, portan danovamain lur bellas stgellas. Ellas 
vegnan accumpagnadas dals signuns, da las pasturas, 
da lur gidantras e gidanters e da lur famiglias: umens, 
dunnas ed uffants defileschan en lur costums 
tradiziunals. Malgrà ch'i vegn stgargià medemamain per 
gronda part cun camiuns, marschan tschertas 
muntaneras en moda festiva en ils vitgs. 
 
Questas occurrenzas èn in punct culminant da las 
tradiziuns regiunalas ed attiran in grond dumber da 
giasts er nà da las citads. Autras allevaturas ed auters 
allevaturs fixeschan la fin da la stagiun tenor lur agens 

giavischs e festiveschan la stgargiada d'alp en in 
ambient da famiglia e da vischinadi. 
 
Producziun da victualias en la tegia d'alp 
 
Durant la stagiun d’alp èn la signuna u il signun, la 
pastura u il pastur sco er persunas emploiadas u 
commembers da la famiglia responsabels per ils 
animals. En tschertas regiuns vegnan las alps manadas 
tradiziunalmain en il ravugl d'ina famiglia. Ils uffants ed 
ils giuvenils sa participeschan sco «pastur pitschen» u 
«pastura pitschna» a la vita d'alp durant lur vacanzas da 
scola. Per la lavur sin l'alp e sin il bain puril vegni 
savens recurrì a forzas d'agid pajadas, a stagiunarias e 
stagiunaris che derivan er d'auters pajais da l'Europa. 
 
L'alp po vegnir prendida en locaziun u esser en 
proprietad communabla (consorzi). Il muvel tutga ubain 
a la persuna ch'explotescha l'alp ubain ad in auter 
possessur d'animals. Cun il latg che vegn ozendi mulsch 
bunamain dapertut cun la maschina, vegn producì 
chaschiel d'alp AOP u chaschiel frestg ed autras 
spezialitads che vegnan vendidas en la regiun. 
 
La gronda part da las alps è situada tranter 1000 e 2900 
meters sur mar e vegniva explotada gia en il temp 
medieval. Tut las alps han in num e lur edifizis (tegias, 
stallas e chascharias sco edifizis singuls u sco edifizis 
colliads) èn construids cun materialias localas (lain, 
crappa e chaltschina). En las Prealps è in grond dumber 
da las tegias cuvert cun schlondas (quadrels da lain). 
En las valladas dal sid èn las tegias percunter savens 
cuvertas cun crappa. Quests tetgs tradiziunals ston 
vegnir mantegnids e renovads da mastergnantas 
spezialisadas, da tagliaschlondas e da tetgers u 
cuvratetgs («teciatt» en il dialect tessinais). 
 
Per la vita en la tegia d'alp dovri in'enconuschientscha 
pli profunda da la cuntrada muntagnarda e da las 
muntaneras. La pastriglia è responsabla per mantegnair 
l'alp (allontanar crappa, repartir il ladim, cumbatter 
cunter bostgam sco er mantegnair ils edifizis, las 
installaziuns, las vias d'access, las saivs ed il 
provediment d'aua) e per pinar la laina per la vita en la 
tegia, ma er – ed oravant tut – per producir chaschiel. 
Las cundiziuns e las cumpetenzas necessarias per la 
producziun da chaschiel sin l'alp èn differentas da 
quellas en las chascharias dal vitg: dal mintgadi d'alp 
fan part stgaudar il latg sin in fieu da laina, la qualitad 
dal latg che variescha tut tenor il di, l'aura e l'erva, 
cultivar las culturas da latg per l'enquagliada, prender or 
e pressegiar il chaschiel cun in sdratsch sco er la lavur 
manuala cun urdains simpels. 
 
Dapi il cumenzament dal 19avel tschientaner ha la 
concurrenza creschenta da las chascharias en ils vitgs, 

che chaschan durant l'entir onn, marginalisà la 
producziun sin l'alp. Quella è però sa mantegnida en ina 
dimensiun pli pitschna. Pervia da la qualitad fitg auta 
d'ozendi èn ils products d'alp zunt tschertgads ed han 
ina fitg buna reputaziun. Ils manaschis han stuì prender 
in tschert dumber da mesiras per s'adattar a las 
reglamentaziuns d'igiena e per ademplir ils carnets 
d'obligaziuns da las AOP. Las signunas ed ils signuns 
d'alp han savens emprendì lur professiun en moda 
informala en la famiglia u en il manaschi ed han per part 
frequentà in u l'auter curs. Las chaschadras ed ils 
chaschaders dal vitg èn percunter per la gronda part 
persunas dal fatg che han absolvì ina scola spezialisada 
da chaschar. 
La producziun da chaschiels-chaura u da chaschiels 
che cumbineschan latg-chaura cun latg-vatga èn 
tradiziunalas en tschertas regiuns alpinas (Tessin e 
Grischun). En las autras regiuns resta ella marginala e 
sparpagliada, malgrà l'interess creschent dapi il 
cumenzament dal 21avel tschientaner. 
 
Numerusas alps tegnan muvel da maz, numnadamain 
agnels, vadels da latg u portgs engraschads cun 
scharun u scotga (vanzadiras da la producziun da 
chaschiel). 
Tals products secundars furmavan pli baud – ensemen 
cun paun, cun tartuffels u cun pulenta – la basa da 
l'alimentaziun sin l'alp. Per las pasturas e per ils signuns 
tutgavan il latg, il scharun u la scotga, la quagliada e la 
groma, che vegnivan producids al lieu, tar lur pasts 
quotidians, saja quai en furma da schuppa da latg u da 
tschigrun. Questa alimentaziun pauc variada è 
documentada fin il cumenzament dal 20avel 
tschientaner. Oz fan part diversas spezialitads da las 
tratgas d'alp tipicas, per exempel la schuppa da tegia ed 
ils macaruns d'alp («Älplermagronen») – in past cun las 
ingredienzas: pasta, tartuffels, latg, charnpiertg, 
chaschiel e mintgatant ervas clegidas sin l'alp. Grazia a 
las meglras infrastructuras po il persunal d'alp però 
preparar pasts pli variads ozendi. 
 
Il paintg ch'era pli baud er ina part centrala da 
l'alimentaziun urbana, ha pers sia impurtanza cun 
l'import da grass vegetals a partir dal 19avel 
tschientaner. Per producir chaschiel che sa lascha 
conservar per in lung temp sto il latg vegnir sgromà 
parzialmain. Quai declera la producziun tradiziunala da 
groma d'alp sco per exempel la groma dubla da 
Gruyère. 
 
L'istorgia d'in product da model 
 
Il latg ch'è pli abundant durant la perioda da la 
creschientscha da l'erva, sto vegnir elavurà per pudair 
vegnir conservà e transportà. Far chaschiel permetta pia 

in consum pli tardiv ed a medem temp resulta in product 
cun ina valur nutritiva e commerziala fitg auta. 
Gia en documents da Gruyère che dateschan dal 
cumenzament dal 14avel tschientaner vegnan 
menziunads la producziun da «caseum» (chaschiel) e 
da quagliada sco er il diever da chalderas. En Svizra 
datti dal rest anc oz products che sumeglian la 
quagliada da quel temp: il «Schabziger» dal chantun 
Glaruna ed il «Bloderkäse» dal chantun Son Gagl. Il 
15avel tschientaner è la stagiun d’alp da nursas 
tendenzialmain sa diminuida ed il dumber da vatgas è 
s'augmentà. Las quantitads da latg disponiblas èn 
creschidas e quai ha permess da producir magnuccas u 
chascholas pli grondas. Ils quints da l'Abazia d'Altenryf 
(Friburg) da l'onn 1411 u quels da l'ospital dals burgais 
da Friburg da l'onn 1445 documenteschan ultra da quai 
il diever da quagl, ina substanza che deriva dal magun 
dals vadels u dals ansiels e che permetta d'enquagliar il 
latg. 
 
La producziun da chaschiel dir sin las alps vegn 
menziunada a Gruyère gia il cumenzament dal 15avel 
tschientaner e furma istoricamain il cumenzament da 
l'export dal chaschiel svizzer. Las regiuns al nord da las 
Alps bernaisas èn alura sa spezialisadas en la 
producziun da chaschiel ed en la tratga da muvel. 
Tuttas duas disciplinas han chattà in martgà da vendita 
a l'exteriur. Antruras vegniva il chaschiel producì tras 
enquagliada acida, ina tecnologia tradiziunala ch'è sa 
mantegnida mo marginalmain. En in document da la 
claustra d'Engelberg che datescha da l'onn 1555 
vegnan menziunads pitschens «Sauerkäse» loms e 
grass. 
 
Dapi il 15avel tschientaner pon ins observar in exodus 
dals producents e da lur savida en direcziun dal Giura, 
dals chantuns Vad e Neuchâtel, sco er vers la Savoia, e 
quai oravant tut per motivs economics. Il diever da quagl 
è sa derasà da Gruyère vers las regiuns da la Svizra 
Centrala: el è documentà en las regiuns Sviz, 
Sursilvania e Val d'Ursera dapli il 15avel tschientaner. 
La producziun da questas regiuns dal Sbrinz – in 
chaschiel extra dir che vegn producì ozendi oravant tut 
en la Bassa – è vegnida exportada principalmain en la 
Lumbardia. En in document da l'archiv dal chantun 
Berna, che datescha da l'onn 1533, vegni menziunà che 
chaschiels da Sutsilvania sajan vegnids transportads a 
Brienz per vegnir exportads sur il pass dal Grimsel e sur 
il pass dal Gries en il Piemont. Er la claustra 
d'Engelberg ha cumenzà a producir chaschiel dir durant 
la segunda mesadad dal 16avel tschientaner, quai per 
l'exportar sur il Gottard.  
 
Auters tips da chaschiel vegnan anc oz producids sin 
las alps, per exempel ils «mutschlis» u ils «tommes» da 
latg-vatga sco er spezialitads localas sco il 

«Schlipferkääs» da l'Appenzell Dadens. La producziun 
dal «Berner Alpkäse» ha per sia part surpassà ils 
cunfins dal chantun Berna ed è sa derasada oravant tut 
sin las alps dal Pays-d’Enhaut, da Les Ormonts (Vad) e 
da l’Entlebuch (Lucerna). 
 
Actualmain vegni anc producì chaschiel sin var in terz 
da las alps svizras. Questa cumpart plitost bassa è 
d'attribuir a l'avertura da las emprimas chascharias da 
vitg durant ils emprims decennis dal 19avel 
tschientaner. Quellas han permess da passar 
successivamain d'ina producziun stagiunala ad ina 
producziun annuala. Quai ha augmentà 
considerablamain la rendita ed ha stgatschà la 
cultivaziun da graun vers autras regiuns. A partir da 
l'onn 1870 èn vegnidas creadas fabricas da latg 
condensà e da tschigulatta che retiravan il latg da las 
Prealps, entant che las chascharias da la Bassa 
producivan lur grondas magnuccas d'Emmentaler en 
moda pli e pli effizienta. 
 
En vista a questa concurrenza èn numerus signuns sa 
decidids d'emigrar, perquai che l'Emprima Guerra 
mundiala e la politica da provediment han mess il 
commerzi da chaschiel svizzer en ina greva crisa. 
Durant quest temp è vegnida fundada – sut la batgetta 
da la «Divisiun d'agricultura» dal Departament federal 
da l'economia publica – la Cooperativa da las firmas 
svizras d'export da chaschiel, ch'è daventada pli tard 
l'Uniun svizra per il commerzi da chaschiel SA (en 
tudestg: Schweizerische Käseunion SKU). Ils onns 
1945-1960 èn stads pli prosperaivels e marcads d'in 
ferm augment da la producziun. L'onn 1977 ha il 
Cussegl federal introducì ina contingentaziun da latg per 
franar la surproducziun. La producziun da chaschiel sin 
las alps era quella giada sin svanir, ma in pitschen 
dumber da puras e purs l'ha mantegnida, perquai 
ch'ellas ed els han puspè profità da l'avantatg da 
producir chaschiel ordaifer il contingent da las 
chascharias en ils vitgs. 
 
En la gronda part da las chasadas svizras vegn il 
chaschiel che ha ina lunga tradiziun d'alp consumà 
regularmain. Il chaschiel da la regiun fa part da bleras 
spezialitads culinaricas sco fondue (guardar il dossier 
«Fondue») u raclette (guardar il dossier «Raclette»). 
Tras il svilup dal turissem, oravant tut dal turissem 
d'enviern en las valladas alpinas, èn questas victualias e 
spaisas – fondue, raclette, schuppas da tegia, macaruns 
d'alp e charn fraida – daventadas ina part indispensabla 
da l'experientscha en muntogna. 
 
Ils products secundars culturals da chaschiel 
 
Il progress dal martgà da chaschiel tranter il 17avel 
tschientaner e las crisas dal 19avel tschientaner ha 

favurisà il svilup da plirs arts artisanals per decorar 
edifizis ed utensils: vaschlaria, lainaria, tagliar 
schlondas, construir mirs sitgs e tetgs da crappa, cular 
brunsinas e batter stgellas sco er elavurar tgirom (Las 
magnificas tschintas da stgella surcusidas dal 18avel 
tschientaner che vegnivan producidas pli baud da lain e 
da fier). Latiers èn vegnids l'entagliar tschaduns da 
groma ornads e pitschens animals sco er tegias da lain. 
 
Las praticas chalendaras en connex cun la stagiun d’alp 
èn medemamain numerusas e multifaras. Ellas 
cumenzan cun la chargiada d'alp e cuntinueschan cun 
differentas festas ch'ins numna mesastad («Mi-Eté»), 
perdunanza («Chilbi»), mesiras («Suufsunntig», 
«Älplerfest», «Bergdorfet») u vatga cranzla 
(«Meisterkuh»). La stgargiada d'alp a la fin da la stagiun 
vegn medemamain celebrada en moda festiva, e la 
surdada dal muvel a las possessuras ed als possessurs 
è bunamain dapertut accumpagnada da festivitads. 
Quai vala er per regiuns sco per exempel il Giura 
neuchâtelais u il Giura da Soloturn, nua che las 
pastgiras vegnan tratgas a niz senza producir chaschiel. 
Silsuenter suondan ulteriuras festivitads sco la 
«Bénichon» u la festa da s. Martin sco er las fieras 
tradiziunalas che han lieu la fin da l'onn puril. 
Las tradiziuns religiusas, benedicziuns ed oraziuns 
specificas sin l'alp, varieschan tut tenor regiun e 
confessiun. La tradiziun la pli tipica è da far la sontga 
crusch sin la magnucca u sin la chaldera. Las tradiziuns 
d'alp oralas èn fitg discretas e pli difficilas da 
documentar. I sa tracta per exempel da raquints e 
d'usits ch'èn vegnids transmess a bucca (per exempel 
cura ch'il muvel duai vegnir chatschà sin pastgiras pli 
autas), d'observaziuns da la natira e da la muaglia, da 
savida davart las cundiziuns meteorologicas u da terms 
tecnics en ils dialects u idioms. 
 
Las represchentaziuns dal mund dals pasturs e dals 
signuns survegnan in interess spezialmain grond durant 
il 19avel tschientaner e daventan il simbol da l'idilla en la 
natira en il decurs dal 20avel tschientaner. Ellas èn da 
chattar sin ils maletgs da las chargiadas d'alp dal 
Toggenburg u da las poyas friburgaisas, en las scenas 
ruralas en tagls da siluetta dal Pays-d'Enhaut e dal 
Simmental. Questas ovras vegnan rimnadas da 
museums e da persunas privatas dapi ils onns 1960. Da 
gronda impurtanza èn er las nundumbraivlas 
descripziuns litteraras ch'èn savens er illustradas. Las 
viagiaturas ed ils viagiaturs da la fin dal 18avel 
tschientaner descrivan l'idilla d'ina vita pastorala 
rousseauista, entant ch'ils emprims guids turistics 
insistan sin la bellezza da la cuntrada, sin la simpladad 
da la vita da la pastriglia e sin ils effects favuraivels da 
l'aria da muntogna per la sanadad. Ultra da quai èn ils 
signuns vegnids mess en scena a chaschun da 
numerusas exposiziuns en Svizra sco er a l'exteriur: a 

Vevey (Festa da la vendemia dapi l'onn 1819), ad 
Interlaken (Gieus da Tell a partir da l'onn 1912), a Paris 
(Exposiziun agricula, 1856), a Genevra (Village Suisse, 
1896), danovamain a Paris (Salun internaziunal 
d'agricultura, onns 2000-2011) u en ils spectaculs da 
musica militara (Basilea Tattoo 2010, Avenches Tattoo 
2016). Uschia sa cristallisescha e sa derasa il tipic 
maletg dal signun u dal pastur svizzer. Quel vegniva 
identifitgà oravant tut tras sia vestgadira caracteristica 
ch'è daventada in tipic costum folcloric dad um. Quests 
vestgids vegnan savens er duvrads sco unifurmas da 
societads tradiziunalas da saut e da musica. 
 
La musica tutga er tar las tradiziuns colliadas cun la 
stagiun d’alp. La chanzun dal «Ranz des Vaches» è 
daventada in veritabel imni d'alp en il chantun da 
Friburg, entant ch'in vast repertori da chanzuns da chors 
e da jodel descriva la vita e las emoziuns sin l'alp. «Le 
Vieux Chalet» da Joseph Bovet, ch'è vegnì translatà en 
numerusas linguas, è il toc il pli enconuschent. La tiba, 
scuvrida da nov tras las festas d'Unspunnen il 
cumenzament dal 19avel tschientaner, n'è betg usitada 
sin las alps. Ella fa però part dal cortegi da signuns a las 
festas da vendemia, a chaschun da las qualas ella vegn 
sunada da singulas musicistas u musicists sco er 
d'ensembles. 
 
La tegia d'alp senza chaschiel 
 
Bleras alps, sin las qualas i na vegn betg producì 
chaschiel durant la stagiun da stad, tegnan muvel sitg 
che vegn tgirà da pasturas e pasturs. En las regiuns las 
pli autas da las Alps permettan muntaneras da nursas u 
da chauras da trair a niz las pastgiras las pli autas, 
entant ch'i po vegnir racoltà sin tschertas spundas pavel 
supplementar u «fain selvadi». La lavur da las pasturas 
e dals pasturs sco er dals praders è main valurisada che 
quella da las signunas e dals signuns ch'èn 
responsabels per las vatgas da latg, ma ella 
contribuescha en moda indispensabla al mantegniment 
da las alps ed a la tgira dal muvel. La stagiun sco 
pastura u sco ustier d'ina tegia d'alp ha permess a 
lavureras ed a lavurers d'auters pajais u a persunas d'in 
ambient urban sco ils «hippis» dals onns 1970 (er 
numnads «pêla», ils «pelegnus» en il dialect friburgais) 
da sa participar a las lavurs sin l'alp. 
 
Ultra da la producziun da chaschiel al lieu datti differents 
tips d'explotaziun: 
– la producziun da latg che vegn transportà en ina 

chascharia dal vitg u furnì a l'industria;  
– la stagiun d’alp da muvel sitg che daventa pli ferma e 

che survegn uschia dapli valur; 
– la stagiun d’alp da vatgas-mamma u da muvel 

d'engrasch; 

– la tegnida da chauras (cun producziun da chaschiel) u 
da nursas (ozendi darar cun producziun da latg); 

– l'explotaziun extensiva cun razzas raras revalurisa-
das (p.ex. razza grischa dal Grischun, razza d'Ering, 
nursas vallesanas dal gnif nair, chauras da da Val 
Verzasca); 

– l'explotaziun cun autras spezias: asens, chavals, 
portgs, lamas, alpacas, yaks; 

– l'explotaziun cun in café u cun in'ustaria. 
 
Ils albierts e las ustarias d'alp cumpletteschan numerus 
manaschis alpesters, oravant tut quels che tegnan mo 
muvel sitg. En intginas regiuns han las pasturas ed ils 
pasturs er ina u duas vatgas da latg ch'als permetta da 
porscher products d'alp a lur giasts. Il «Gros Plané» 
datiers da Moléson u las ustarias d'alp da Grindelwald 
dattan per exempel perditga d'ina tradiziun che va 
enavos fin il 18avel tschientaner, cura che adina dapli 
viagiaturas e viagiaturs vulevan sagiar latg e groma al 
lieu e cura che curas da purment eran ina purschida 
impurtanta dal turissem da sanadad, quai cunzunt en la 
Svizra Orientala. Las tegias d'alp vegnan er appreziadas 
da las alpinistas e dals chatschaders u sco lieu per 
scuntradas da famiglia e d'amis en muntogna. 
 
Dapi intgins decennis naschan autras purschidas 
turisticas sin las alps: sendas didacticas, visitas e turas 
guidadas, chascharias da demonstraziun, curts segiurns 
e.u.v. 
 
Problems actuals e perspectivas per l'avegnir 
 
L'inscripziun da pliras sorts da chaschiel en il register da 
la AOP ha favurisà da mantegnair e da sviluppar questa 
producziun da chaschiel. Sin plaun naziunal resta la 
producziun sin las alps però marginala (strusch intginas 
procentualas). Las cundiziuns d'explotaziun èn fitg 
differentas, damai che mintga regiun ha ses agen 
sistem: alps privatas, cooperativas u consorzis, 
corporaziuns (p.ex. en il chantun Uri), explotaziuns 
concentradas u pitschnas explotaziuns sparpagliadas. 
En vista a las cundiziuns difficilas en muntogna chatta 
mintga manaschi atgnas soluziuns, tut tenor sia 
posiziun, ses muvel e sia situaziun da famiglia. 
 
Dapertut chaschunan però las difficultads d'access e da 
recrutaziun da persunal problems per ils manaschis 
d'alp. Las cundiziuns da lavur fitg diras, la difficultad 
d'accordar las reglas per il mantegniment dal patrimoni 
e las pretensiuns d'igiena cun la raziunalisaziun da la 
lavur, la rentabilitad flaivla e las fluctuaziuns dals 
pretschs da latg e da charn èn ina gronda sfida per il 
mantegniment da questa savida. La nova cumparsa 
dals animals da rapina gronds (lufs, lufs-tscherver, urs) 
e la concurrenza tranter las populaziuns dals erbivors 
gronds (tschiervs, capricorns, chamutschs, chavriels 

e.u.v.), la preschientscha pli e pli intensiva da turists, da 
viandantas e dapi curt da velocipedists èn ulteriuras 
sfidas per las alps. 
 
Bandunar tschertas pastgiras pauc rentablas duess 
permetter d'explotar vinavant las meglras pastgiras e da 
garantir uschia lur qualitad. Las mesiras ch'èn vegnidas 
prendidas per gidar la pastriglia duessan esser 
persistentas, en spezial per quai che concerna las 
pretensiuns en connex cun ils indrizs sanitars (aua da 
baiver per la producziun, l'equipament da la chascharia), 
cun l'access (pendicularas, vias charrablas, sche 
necessari diever da helicopters), cun la disponibladad 
da las persunas (uraris da scola, occupaziuns 
secundaras), cun l'adattaziun dals chalenders, cun 
l'organisaziun da las alps tenor l'autezza e cun la fusiun 
da manaschis. Igl è medemamain indispensabel da 
sustegnair la pastriglia ch'è confruntada cun la 
preschientscha dals animals da rapina gronds. 
 
Via l'organisaziun internaziunala Slow Food 
contribueschan las gruppas da sustegn «Sentinelle» a 
la visibilitad dals products rars. Senza dubi èsi necessari 
da prender mesiras per mantegnair la plazza dals 
products d'alp sin il martgà. 
 
L'avegnir da la pratica da la stagiun d’alp dependa pia 
fermamain da la politica agricula e dal sustegn per 
questa furma particulara d'explotaziun ch'è sa furmada 
en il decurs dals tschientaners e che contribuescha al 
mantegniment da las cuntradas da muntogna 
appreziadas per il turissem e per la populaziun locala. 

